
Euskaraz abestea zaila da Nafarroan 

'Udazkeneko bira'-ko hainbat emanaldi gaztelaniaz egin ditzatela erran die Gobernuak abesbatzei 

EDURNE ELIZONDO - IRUÑEA 

Nafarroako Gobernuaren euskal kutsua duen edozer kontrolatzeko asmoak ez du mugarik. Abesbatzen txanda izan da oraingoan. Nafarroako Abesbatzen Federazioak Udazkeneko bira-ren barruan antolatu egitaraua jaso du berriki, eta agiri horretan, hainbat ekitaldi gaztelaniaz egin behar direla zehazten dela salatu du Eusko Alkartasunak. «Hainbat herri euskaldunetan eskatu du Gobernuak emanaldiak gaztelaniaz egin daitezen», azpimarratu du EAko parlamentari Maiorga Ramirezek, hedabideetara igorritako prentsa ohar baten bitartez. Hau da, herrialdeko abesbatzen errepertorioaren hizkuntza kontrolatu nahi du orain Nafarroako Gobernuak. 

Nafarroako Gobernutik ezagutarazi diote Nafarroako Abesbatzen Federazioari hainbat herritan eskaini behar dituzten emanaldiak derrigorrez gaztelaniaz egin behar dituztela abesbatzek.Gobernuak, zuzenean, federaziora bidalitako idatzian Castellano hitza idatzi du hainbat herritako egitarauaren ondoan. Luzaiden, adibidez, Lesakako abesbatzak abestu behar du. Igandean da kontzertua. Dataren ondoan Castellano idatzi dute agirian gobernuko arduradunek. Jaurrieta, Muruzabal, Mañeru, Luzaide, Añorbe, Urotz, Barillas eta Sada herrietako kontzertuak gaztelaniaz egin behar dituztela zehaztu du gobernuak, hain zuzen ere.Lehenengo aldia da horrelako eskaera bat egiten dena. Hainbat abesbatzatako arduradunek azpimarratu dute inoiz ez zaiela horrelakorik gertatu. EAk, hain zuzen ere, «horrelako erabaki bat hartzeko baliatutako irizpideak» zeintzuk izan diren argitzeko eskatu dio Gobernuari. Maiorga Ramirezen aburuz, «Nafarroan euskararen presentzia murrizteko UPNren estrategiaren barruan» kokatzen da Nafarroako Abesbatzen Federaziora bidali duten agiria. «Euskara ezabatu egin nahi dute», nabarmendu du EAko parlamentariak.Hori dela-eta, Nafarroako Gobernuari galdera egin dio Eusko Alkartasunak, Nafarroako Parlamentuaren osoko bileran erantzun dezan. Abesbatzen emanaldiak gaztelaniaz izan daitezen eskaera zehazki nork egin duen jakin nahi du EAk, eta pertsona hori Nafarroako Gobernuko zein sailekoa den.«Nafarroa herrialde elebiduna da, eta halako eskaera batek ez du inolako zentzurik. Argi dago bi hizkuntzen artean euskara dela bultzatu behar duguna, egoera kaskarragoan baitago; ez gaztelania. Euskararen aldeko neurriak hartu beharko lituzke Nafarroako Gobernuak», nabarmendu du, azkenik, Ramirezek. 

